Í þessum greinaflokki um skyndimenningu er rýnt í ýmis fljótmelt fyrirbæri í samtímanum. Aðferðin er ekki ný af nálinni. Franski fræðimaðurinn Roland Barthes fjallaði um ýmis ólík fyrirbæri samtíma síns í blaðagreinum á sjötta áratugnum sem komu út á bók sem nefnist Goðsagnir og táknfræðingurinn Umberto Eco notaði ekki ósvipaðar aðferðir í verki sínu Mislestrum. Í þessum verkum eru fyrirbæri fjöldamenningarinnar sundurgreind og skoðuð, athugað hvaða hugmyndir búi að baki fyrirbærum eins og auglýsingum. Það er ekki nóg, vildi Barthes meina að sjá í gegnum heim auglýsinga og annarra samtímafyrirbæra, ekki nóg að fletta bara ofan af þeim. Það verður að sundurgreina, greina hvernig þau virka, athuga formgerð þeirra, hugmyndafræði og forsendur.

Í þessum greinum er ætlunin að sundurgreina nokkur fyrirbæri fjöldamenningar samtímans. Tekin verða fyrir þrjú ólík fyrirbæri: skyndibitastaðir, vöruheiti og auglýsingar.

Og fátt er nútímalegra en skyndibitinn. Fólk gleypir hann í sig á hlaupum og hugsanlega fyrirlítur hann um leið vegna þess að hann er holdgervingur nútímalífs: tímaleysið og hraðinn uppmálaður. Það má hugsa sér hann sem andstæðuna við gildi og varanleika. Skyndibitinn tekur á sig ýmsar myndir; oftast er hann brauð með einhverju; kjöt inni í brauði: pylsa; kjöt milli tveggja brauðhleifa: hamborgari; heitt brauð með áleggi: pizza; pítan, þar sem brauðið umlykur áleggið á alla vegu; samlokan, afi allra skyndibita.

Lítum á ímynd skyndibitans. Ef sest er niður á veitingahúsasvæðinu í Kringlunni getur að líta fulltrúa allrar flórunnar í skyndibitamenningunni: pizzur, austurlenska rétti, hamborgara og það nýjasta í skyndibitanum, Subway, sem eru eins konar langlokur með alls konar áleggi. Maður innbyrðir góss sitt á opnu svæði, einskismannslandi sem staðirnir hafa sameinast um. Maður situr ekki á neinum sérstökum veitingastað, heldur öllum og engum. Opna svæðið er athyglisvert. Að sitja þarna er að vera staddur mitt í straumiðu samtímans þar sem ólíkum menningaráhrifum ægir saman.

Ímyndir flestra skyndibitastaðanna á opna svæðinu eiga að minnsta kosti eitt sameiginlegt: það er leitast við að skapa þann andblæ að maður sé staddur einhvers staðar annarsstaðar en maður er. Reynt er að vekja upp stemmningu tiltekinna þjóðlanda. Pizza færir mann til Ítalíu, kínarúllan til Kína, hamborgari til Bandaríkjanna. 

Pylsuna, útbreiddasta skyndibitann, getur maður borðað á þrennan hátt og ráðið því til hvaða lands maður bregður sér: til Bandaríkjanna („Hot dog“), til Danmerkur (dönsk pylsa) eða til Frakklands (franska pylsan er í uppgangi). Þetta er sami rétturinn, einungis form hans og aðferðin við að borða hann er ólík. Það er jafnvel verið að gera tilraun með þá ímynd að það að borða pylsu feli í sér andlegt ferðalag um byggðir og náttúru Íslands – ég á við „Íslendingar borða SS-pylsur.“

Við skyldum ekki líta niður á skyndibitann, við skyldum varast að draga fljótfærnislegar ályktanir um þetta fyrirbæri siðmenningarinnar. Það er engin tilviljun, ef rétt reynist, að skyndibitastaðurinn sé að breyta um form. Eitthvað í tíðarandanum kallar á þá breytingu. Við gætum ef til vill kallað hana „gagnvirkni“ en kannski skiptir engu máli hvað við köllum breytinguna og hvort við finnum henni stað í bókmenntum og samfélagsumræðu. Hún er áhugaverð í sjálfu sér. 

